
పిన్న పెండ్లాము పక్షమై పెద్దబార్య

భాషిణీనామఁ గడనుంచె దోషమనక. 129


సీ. నెఱిగొప్పు నెఱరంగు నీలంపు సద్రుచుల్

నారద భావంబుఁ జూఱఁ గొనఁగఁ

గలికి కాటుకకంటి చెలువు భారద్వాజ

గరిమంబు నైనఁ జీకాకు పఱుప

మించు సిబ్బెపు గుబ్బ మినుకులు కుంభజ

సద్వృత్త మంతయు జడియఁ జేయ

మందయానపుఁ బ్రౌఢిమము మతంగజధైర్య

పర్యాయ మెంతయుఁ బగులఁ జేయ

తే. నవసుధామయ మధురోక్తి నైపుణములు

శుక మనోవృత్తి నెంతయుఁ జులుకఁ జేయ

మెఱుఁగు జిగినిచ్చు వగజగ్గు నెఱతనంబు

వెలయఁ జరియించు నదియు న వ్వీటిలోన. 130


తే. మగఁడు పెఱవాడ వైచిన మట్టు మీఱి

బిడ్డ పాపలఁ గని యెత్తి పెంచు జోలి

లేదు గావునఁ దిండిచే నూఁది పోఁత

బొమ్మ గతి నుండు నక్కొమ్మ యెమ్మె చిమ్మ. 131


చ. కుడువ సమస్త భాగ్యములు కోరిక మీఱఁగఁ గట్ట వస్త్రముల్

తొడుగ విశేష భూషణములున్ దనరార నలంద గంధమున్

ముడువను మంచి పుష్పములు మొత్తము గల్గిన భోగహీనలై

పడఁతుక లుండ నేర్తు రటె? ప్రాయమునన్ బెఱత్రోవ డాయకన్. 132


తే. పిఱుఁదుఁ బిక్కలుఁ జెక్కులు బెడఁగుఁ దొడలు

వెడఁద యొడలును జన్నులు వెండ్రు కిడను

సందు లేకుండ బలియుట సకియ మనసు

జార సంభోగ కేళికిఁ స్వారి వెడలె. 133

